
Qırğızıstan və Özbəkistan portallarında Azərbaycanın 
Birinci vitse-prezidenti haqqında məqalələr dərc olunub

Qırğızıstan və Özbəkistan portallarında 
Azərbaycanın Birinci vitse-prezidenti, 
Heydər Əliyev Fondunun prezidenti 

Mehriban Əliyeva haqqında məqalələr dərc 
edilib.

Qırğızıstanın “Golden Bridge News” 
portalında dərc olunan yazı AZƏRTAC-ın 
“Vətəninə və xalqına xidmət Birinci vitse-
prezident Mehriban Əliyevanın həyat amalıdır” 
adlı məqaləsi əsasında hazırlanıb. Yazıda 
Birinci vitse-prezident Mehriban Əliyevanın 
ictimai-siyasi fəaliyyətini səciyyələndirən əsas 
məqamlara nəzər salınır. Həmçinin yazıda 
Mehriban Əliyevanın fotoşəkilləri yer alıb. 

Özbəkistanın “Galampir” portalında dərc 
olunan məqalədə Birinci vitse-prezident 
Mehriban Əliyevanın həyatı və fəaliyyəti 
haqqında ətraflı məlumat verilir. Məqalədə 
Mehriban Əliyevanın Heydər Əliyev Fondunun 
prezidenti kimi fəaliyyəti və Birinci vitse-
prezident vəzifəsinə təyin olunandan sonra 
gördüyü işlər diqqətə çatdırılır. 

Qulu KƏNGƏRLI, 
AZƏRTAC-ın xüsusi müxbiri

Daşkənd

Hakimiyyətlə QHT-lər arasında yeni dialoq başladı

Görüşü giriş sözü ilə açan 
Azərbaycan Respublikasının Prezidenti 
yanında Qeyri-Hökumət Təşkilatlarına 
Dövlət Dəstəyi Şurasının sədri Azay 
Quliyev Prezidentin köməkçisi Hikmət 
Hacıyevə QHT-lərlə görüşdüyünə 
görə təşəkkür edib və bu təşəbbüsün 
QHT-hökumət münasibətlərində yeni 
keyfiyyət mərhələsinin başlanğıcı ola-
cağına və QHT sektoru üçün prioritet 
məsələlərin həllinə təkan verəcəyinə 
əminliyini ifadə edib. 

Prezidentin köməkçisi Hikmət Hacı-
yev dövlətimizin başçısı İlham Əliyevin 
cəmiyyətimizdə QHT-lərin fəaliyyətinə 
və ictimai nəzarət mexanizmlərinin 
gücləndirilməsinə xüsusi önəm ver-
diyini qeyd edib. O, QHT sektorunun 
ölkəmizin ictimai həyatında fəal işti-
rakını vurğulayıb, hökumətin QHT-
lərlə dialoqun genişlənməsində və 
QHT-lərin diqqətində olan məsələlərin 
müzakirəsində maraqlı olduğunu bildirib. 
Hikmət Hacıyev vətəndaş cəmiyyəti 
institutlarının ölkəmizin dayanıqlı 
sosial-iqtisadi inkişafı, vətənpərvərliyin 
gücləndirilməsi, milli maraqlarımızın 
qorunması, həmçinin təhsil, humani-
tar və ictimai əhəmiyyət daşıyan digər 
sahələrdə mühüm roluna toxunub, 

dövlət başçısının qeyd etdiyi kimi, 
ictimai nəzarət mexanizmlərinin və onun 
tətbiqinin səmərəliliyinin artırılmasının 
zəruriliyini diqqətə çatdırıb. 

Görüşdə çıxış edən Milli Qeyri-
Hökumət Təşkilatları Forumunun 
prezidenti Rauf Zeyni, Sahibkarlığa və 
Bazar İqtisadiyyatının İnkişafına Yardım 
Fondunun prezidenti Sabit Bağırov, 
Müstəqil Hüquq Mərkəzinin sədri Aydın 
Kərimov, Beynəlxalq Avrasiya Mətbuat 
Fondunun sədri Umud Mirzəyev, Konsti-
tusiya Araşdırmalar Fondunun preziden-
ti Əliməmməd Nuriyev, Vətəndaşların 
Əmək Hüquqlarını Müdafiə Liqasının 
sədri Sahib Məmmədov, D.Əliyeva 
adına Azərbaycan Qadınlarının Hüququ-
nun Müdafiə Cəmiyyətinin sədri Novella 
Cəfərova, Humanitar Tədqiqatlar İctimai 
Birliyinin sədri Əvəz Həsənov, İnsan 
Hüquqları və Qanunçuluğun Müdafiəsi 
İctimai Birliyinin sədri Səltənət Qoca-
manlı, “Biosfer” İctimai Birliyinin sədri 
Qorxmaz İbrahimli, "Azad İstehlakçılar" 
İctimai Birliyinin sədri Eyyub Hüseynov, 
"Ümid" Sosial İnkişafa Dəstək İcti-
mai Birliyinin sədri İsrayıl İsgəndərov, 
Neftçilərin Hüquqlarını Müdafiə 
Təşkilatı İctimai Birliyinin sədri Mirvari 
Qəhrəmanova, Azəri-Türk Qadınlar 

Birliyinin sədri Tənzilə Rüstəmxanlı, 
Hüquq və İnkişaf İctimai Birliyinin sədri 
Hafiz Həsənov, Multimediya Sistemləri 
İctimai Birliyinin sədri Osman Gündüz, 
"Vətəndaşların Sosial Rifahı Naminə" 
İctimai Birliyinin sədri İradə Rizazadə, 
Təmiz Dünya Qadınlara Yardım İctimai 
Birliyinin sədri Mehriban Zeynalova, 
XXI əsr Təhsil Mərkəzi İctimai Birliyi-

nin sədri Etibar Əliyev, "Cəmiyyətin 
və Vətəndaş Münasibətlərinin İnki-
şafı" İctimai Birliyinin sədri Əhməd 
Abbasbəyli, "Azərbaycan Valideyn-
Müəllim Assosiasiyası" İctimai Birliyi-
nin sədri Şahin Rəcəbov, "Beynəlxalq 
İnsan Hüquqları Cəmiyyəti Azərbaycan 
Milli Bölməsi" İctimai Birliyinin sədri 
Səadət Bənənyarlı, Azərbaycan Gənc 
Alim, Aspirant və Magistrlər Cəmiyyəti 
İctimai Birliyinin sədri İlqar Orucov və 
Azərbaycan Demokratik Tələbə Gənclər 
Təşkilatının sədri Asif Əsgərli hökumətlə 
QHT sektoru arasında başlanan yeni 
dialoq təşəbbüsünü təqdir etdiklərini 
bildiriblər. QHT sədrləri ictimai sek-
torun gücləndirilməsi və QHT-lərin  
gündəliyində olan məsələlərin həlli ilə 
bağlı fikir və təkliflərini səsləndiriblər.

Görüşün sonunda çıxış edən 
Prezidentin köməkçisi Hikmət Hacı-
yev QHT-lər tərəfindən səsləndirilən 
əsaslandırılmış fikir və təkliflərin 
diqqətlə araşdırılacağını və onların həlli 
istiqamətində müvafiq addımların atıla-
cağını bildirib.

Qeyd edək ki, Prezidentin köməkçisi 
Hikmət Hacıyevin QHT-lərlə görüşü 
davam edəcək.

Azərbaycan Respublikası Prezidentinin köməkçisi – Prezident 
Administrasiyasının Xarici siyasət məsələləri şöbəsinin müdiri 
Hikmət Hacıyev ölkənin bir çox fəal qeyri-hökumət təşkilatları 
rəhbərlərinin daxil olduğu “Ictimai Liderlər Platforması”nın üzvləri 
ilə onlayn görüş keçirib. Bu barədə AZƏRTAC-a Prezident yanında 
Qeyri-Hökumət Təşkilatlarına Dövlət Dəstəyi Şurasının Ictimaiyyətlə 
əlaqələr bölməsindən məlumat verilib. 

Azərbaycanın Xarici İşlər naziri Rusiya Federasiyası 
Hökumətinin sədr müavini ilə görüşüb

Görüş zamanı 
Azərbaycan Respublikası 
ilə Rusiya Federasiyası 
arasında ikitərəfli 
münasibətlərin müxtəlif 
sahələr üzrə hərtərəfli 
əməkdaşlığından 

məmnunluq ifadə edilib. 
İqtisadi Əməkdaşlıq 
məsələləri üzrə 
Hökumətlərarası 
Komissiyanın cari ilin 
iyun ayında keçirilən 
son iclası zamanı 

razılaşdırılan məsələlərin 
həyata keçirilməsi, eləcə 
də müxtəlif istiqamətlər 
üzrə qarşılıqlı fəaliyyətə 
dair yol xəritələrinin 
reallaşdırılmasına dair fikir 
mübadiləsi aparılıb.

Tərəflər humanitar, 
mədəniyyət və təhsil 
sahələrində əməkdaşlığın 
möhkəmləndirilməsi 
mövzularını müzakirə ediblər. 
Regionlararası əməkdaşlığın 
genişləndirilməsi və bu 
əməkdaşlığı təşviq edən 
tədbirlərin keçirilməsinin 
əhəmiyyəti vurğulanıb.

Qarşılıqlı sərmayə 
qoyuluşları, o cümlədən 
Rusiya şirkətlərinin 
maşınqayırma, əczaçılıq, 
dəmir yolu və digər sahələrdə 
istehsala sərmayə qoyuluşu 
məsələsi müzakirə edilib.

İqtisadi-ticarət əlaqələrinin 
inkişafı baxımından xüsusi 
əhəmiyyəti olan Şimal-
Cənub nəqliyyat dəhlizi və 
Samur çayı üzərində tikilmiş 
yeni körpünün istifadəyə 
verilməsinin qarşılıqlı 
əlaqələrə təkan verəcəyi 
qeyd edilib.

Tərəflər, habelə qarşılıqlı 
maraq doğuran digər 
məsələləri müzakirə ediblər.

Fəridə ABDULLAYEVA, 
AZƏRTAC-ın xüsusi 

müxbiri

Moskva

Azərbaycanın Xarici Işlər naziri Ceyhun Bayramov Rusiya Federasiyası 
Hökumətinin sədr müavini, Azərbaycan–Rusiya Hökumətlərarası Iqtisadi 
Komissiyasının həmsədri Aleksey Overçuk ilə görüşüb. Məmur nümunə olmalı,  

özünü təvazökar aparmalıdır

Prezident İlham Əliyev 
avqustun 24-də Faiq 
Qürbətovu Biləsuvar Rayon 
İcra Hakimiyyətinin, Elmir 
Bağırovu isə Saatlı Rayon 
İcra Hakimiyyətinin başçısı 
vəzifələrinə təyin olunmaları ilə 
əlaqədar videoformatda qəbul 
edərkən bir daha bu məqamlara 
toxunub: “Bəzi hallarda bəzi 
xırda səviyyəli məmurlar özlərini 
elə aparırlar ki, sanki bütün dün-
ya bunlara borcludur. Özlərini 
ağa kimi, xan kimi aparırlar, 
insanlara yuxarıdan aşağı 
baxırlar. Mən dəfələrlə demişəm 
ki, Prezident başda olmaqla, 
bütün dövlət məmurları xalqın 

xidmətçisidir. Məhz buna görə 
biz bu vəzifədəyik. Buna görə 
xalq mənə etibar edib və mən 
təyin etdiyim bütün kadrlardan 
bunu tələb edirəm”.

Deputat bildirib ki, dövlət 
başçısının da bəyan etdiyi 
kimi, bir çox hallarda dövlət 
məmurları özlərini apara 
bilmirlər. Hesab edirlər ki, 
onlara hansısa xüsusi imtiyaz 
verilib, qanunları pozurlar, bəzi 
hallarda çox ciddi pozurlar. 
Cənab Prezidentin bəyan etdiyi 
kimi, özünü xalqdan yuxarıda 
hiss edən, təkəbbürlə yana-
şan bu cür insanlar ya inzibati 
qaydada cəzalandırılır, ya da 

ki, cinayət məsuliyyətinə cəlb 
edilirlər. 

Çıxışında təvazökarlığın 
rəhbərin yaraşığı olduğunu 
deyən cənab Prezidentin 
“rəhbərin mənəvi haqqı ol-
malıdır ki, öz tabeliyində olan 
insanlardan nəyisə tələb etsin. 
Əgər bu mənəvi haqq yoxdur-
sa, nə istəyirsiniz deyin, nə 
istəyirsiniz edin, sizə nə hörmət, 
nə də ki, rəğbət olacaq. Ona 
görə, siz məişətdə də, işdə də 
nümunə olmalısınız və özünüzü 
təvazökar aparmalısınız” sözləri 
də növbəti ciddi xəbərdarlıq idi. 

M.Qasımlı əlavə edib 
ki, dövlət başçısı yeni icra 

hakimiyyəti başçılarına tapşı-
rıqlarında da bildirdi ki, kadr 
siyasətində gərək düzgün 
addımlar atılsın. Dedi ki, bəzi 
hallarda rəhbərlər özlərinə 
yaxın olan, özlərinə sadiq say-
dıqları kadrları önə çəkirlər və 
o kadrların digər xüsusiyyətləri 
nəzərə alınmır. İlk növbədə, 
hansısa məmura yox, dövlətə, 
Vətənə sədaqətli insanlar 
önə çəkilməlidir. Müstəqilliyi, 
müstəqil həyatımızı hər şeydən 
üstün tutan, vətənpərvər, 
milli ruhda, milli dəyərlər 
əsasında tərbiyə alan insan-
lar önə çəkilməlidir və əlbəttə 
ki, bu insanların peşəkarlığı 
da yüksək səviyyədə olmalı-
dır. Kadr siyasəti, məhz, bu 
prinsiplər əsasında qurulmalı-
dır. Sizin də icra başçıları kimi, 
işinizin əsas prinsipləri, məhz, 
bu olmalıdır – Vətənə, dövlətə 
sədaqət, peşəkarlıq, şəffaflıq, 
dürüstlük. Belə olan halda həm 
vətəndaşlar sizi dəstəkləyəcək, 
mən də sizin işinizə yüksək 
qiymət verəcəyəm. Əks 
təqdirdə, əgər əyri yolla 
getsəniz, onda qanun qarşısın-
da cavab verəcəksiniz. 

Bütün bu tapşırıq və 
tövsiyələr məmurlara ünvanlan-
mış fikirlər idi, – deyə deputat 
vurğulayıb. 

Anar TURAN,  
“Xalq qəzeti”

Dəfələrlə çıxış və nitqlərində fəxrlə “xalqın xidmətçisiyəm” 
deyən Prezident Ilham Əliyev dövlət məmurlarına mühüm 
mesajlar ötürmüşdür. Dövlət başçısı hər zaman xalqın 

maraqlarını üstün tutur və qəbul etdiyi bütün qərarlarda, ilk 
növbədə, bunu əsas götürür... Bu fikirləri AMEA Qafqazşünaslıq 
Institutunun direktoru, Milli Məclisin deputatı, professor Musa 
Qasımlı bildirib. Deputatın sözlərinə görə, Prezident məmurlara 
tövsiyə və tapşırıq xarakterli bu xəbərdarlıqları ilə yanaşı, 
ciddi hesabat tələb edir, bu prinsiplərə qatlaşmayanlara qarşı 
mübarizədə qətiyyət göstərir.

Xalqımız dövlət başçısının kadr siyasətini dəstəkləyir

– Mən hər dəfə olduğu kimi, 
bu dəfə də möhtərəm Preziden-
tin parlaq və dərin məzmunlu 
çıxışını böyük maraqla izlədim. 
Cənab İlham Əliyev hər iki 
rayona təyin olunan kadrlara 
olduqca dəyərli tapşırıq və 
tövsiyələr verdi. İnanıram ki, 
onlar bu yüksək etimadı öz 
əməli fəaliyyətləri ilə doğrult-
mağa çalışacaqlar. 

Bir məqamı xüsusi vurğu-
lamaq istəyirəm. Azərbaycanda 
dövlət başçısının təşəbbüsü 
və rəhbərliyi ilə hərtərəfli 
islahatlar, o cümlədən kadr 
islahatları böyük uğurla həyata 

keçirilir. Mən, şəxsən bir 
vətəndaş olaraq, Azərbaycan 
dövlətinin qüdrətlənməsinə və 
xalqımızın milli maraqlarına 
xidmət edən bu siyasəti ürəkdən 
dəstəkləyirəm. 

Ölkəmizin uğurlu inkişafı 
üçün kadların düzgün seçilməsi 
və yerləşdirilməsi mühüm 
əhəmiyyət kəsb edir. Bəs kadrlar 
hansı mənəvi keyfiyyətlərə 
malik olmalıdırlar? Bu sualın ən 
yaxşı cavabını dövlətimizin baş-
çısı sözügedən çıxışında verib. 
Prezident İlham Əliyevin deyib: 
“Siz, eyni zamanda, öz davranı-
şınızla insanların hörmətini qa-

zanmalısınız. Təvazökar olma-
lısınız, həm işdə, həm məişətdə, 
həm özünüz, həm yaxın qohum-
larınız. İnsanları qıcıqlandıra 
biləcək addımlar atmamalısınız. 
Özünüzü hamıdan yuxarıda hiss 
etməməlisiniz. Bəzi hallarda 
bəzi xırda səviyyəli məmurlar 
özlərini elə aparırlar ki, sanki 
bütün dünya bunlara borcludur. 
Özlərini ağa kimi, xan kimi 
aparırlar, insanlara yuxarıdan 
aşağı baxırlar”. 

Mən bağlar diyarı Quba 
rayonunda yerləşən Kənd 
Təsərrüfatı Nazirliyinin 
Meyvəçilik və Çayçılıq Elmi-

Tədqiqat İnstitutunda çalışıram. 
Bu gün ölkəmizin hər bir 
bölgəsində, eləcə də bizim 
Qubada taxılçılıq, meyvəçilik, 
eləcə də kənd təsərrüfatının 
digər sahələrinin sürətli inkişafı 
üçün heyrətamiz işlər görülür. 
Aqrar sektorda baş verən bu 
müsbət dəyişiklikləri görəndə, 
müşahidə edəndə, bütün varlığı 
ilə elmə, torpağa, əməyə bağlı 
olan təcrübəli alim kimi, əlbəttə, 
çox sevinirəm, qəlbim dağa 
dönür. 

Bu möhtəşəm uğurlar 
Prezident İlham Əliyevin 
Azərbaycanın hər bir bölgəsinə, 
o cümlədən bizim Quba-
ya göstərdiyi böyük diqqət 
sayəsində mümkün olmuşdur. 
Mən müstəqil Azərbaycanın 
bundan sonra da yüksək sürətlə 
inkişaf və tərəqqi edəcəyinə 
bütün varlığımla və qəlbimlə 
inanıram. 

Söhbəti qələmə aldı: 
M.HACIXANLI,  

“Xalq qəzeti” 

Azərbaycan Prezidenti Ilham Əliyev avqustun 
24-də Faiq Qürbətovu Biləsuvar Rayon Icra 
Hakimiyyətinin, Elmir Bağırovu isə Saatlı Rayon 

Icra Hakimiyyətinin başçısı vəzifələrinə təyin olunmaları 
ilə əlaqədar videoformatda qəbul edib. Dövlətimizin baş-
çısının çıxışında səslənən dəyərli fikir və mülahizələr ölkə 
ictimaiyyətinin ən müxtəlif təbəqələrinin nümayəndələri 
tərəfindən dərin məmnunluq hissi ilə qarşılanmışdır. Qo-
caman alim, aqrar elmləri üzrə fəlsəfə doktoru, Əməkdar 
kənd təsərrüfatı işçisi Babakişi Quliyev bu barədə arzu və 
düşüncələrini bizimlə bölüşərkən dedi: 

Vəzifəyə təyin olunan gənclər etimadı 
doğruldacaqlarına söz verdilər 

Bu gün ölkəmizdə savadlı, müa-
sir kadrların irəli çəkilməsi ilə həm də 
hakimiyyətdə gəncləşmə siyasəti uğurla 
həyata keçirilir. Bu islahatlar birbaşa Pre-
zident İlham Əliyevin şəxsi təşəbbüsüdür. 
İslahatların anonsunu dövlət başçısı 
hələ 2018-ci ilin 11 aprelində keçirilmiş 
növbədənkənar prezident seçkilərində 
qalib gəldikdən dərhal sonra vermişdi. 
Prezident yeni təyin olunan gənc kadr-
lar qarşısında konkret vəzifələr qoyub: 
Birinci növbədə mənəvi saflıq, şəffaflıq və 
korrupsiyadan uzaq olmaq. İkincisi isə iqti-
sadiyyatın, kənd təsərrüfatının, regionların 
tərəqqisi, əsas prioritetin qeyri-neft sek-
torunun, eləcə də sahibkarlığın inkişafına 
verilməsi. 

Gənc icra hakimiyyəti başçılarını 
qəbul edərkən cənab Prezident demiş-
dir: “Siz öz işinizdə həmişə insanlarla bir 
yerdə olmalısınız. İnsanlar sizin qayğınızı 
hiss etməlidirlər. Bütün kəndləri bir-bir 

gəzib, vətəndaşlarla görüşüb, mövcud 
problemləri onların dilindən eşitməli 
və problemləri həll etməlisiniz. Mən 
bunu bir neçə dəfə demişəm, bir daha 
demək istəyirəm ki, əgər ölkəmizin bütün 
kəndlərində mövcud problemlər həll olu-
narsa, demək olar ki, biz öz işimizi daha 
da yüksək səviyyəyə qaldıra bilərik”.

Dövlət başçısı bildirib ki, yeni icra baş-
çıları rəhbərlik edəcəkləri  rayonlarda regi-
onların sosial-iqtisadi inkişafı dövlət proq-
ramlarının həyata keçirilməsi istiqamətində 
ciddi çalışmalıdırlar. İndiyədək regionlarda 
dövlət vəsaiti hesabına çox işlər görülüb. 
Rayonlarda bütün infrastruktur layihələri 
uğurla icra edilir. Hazırda dördüncü regi-
onal inkişaf proqramı icra edilməkdədir. 
Biləsuvar və Saatlı rayonlarında elekt-
rik enerjisi ilə bağlı məsələlər öz həllini 
tapıbdır. Qazlaşdırma təqribən 100 faizdir. 
Avtomobil yolları çəkilir, içməli su layihələri 
başa çatıb. Bu, həm Saatlı, həm Biləsuvar 

şəhərləri üçün həmişə çox ciddi problem 
idi. Artıq Ümumdünya Səhiyyə Təşkilatının 
standartlarına cavab verən içməli su 
şəhər sakinlərinə çatdırılır. Eyni zamanda, 
kəndlərdə modul tipli təmizləyici qurğular, 
artezian quyuları vasitəsilə bu məsələlər 
öz həllini tapır və bundan sonra da buna 
xüsusi diqqət göstərilməlidir. Eyni zaman-
da, suvarma məsələlərinə qayğı ilə yana-
şılmalıdır. Çünki həm keçən il, həm bu il 
quraqlıq vətəndaşlara böyük problemlər 
yaradıb. 

Prezident yeni başçılar qarşısında kor-
rupsiya və rüşvətxorluğa qarşı mübarizə 
aparmaq vəzifəsi qoyarkən bildirib ki, 
Azərbaycanda bu mübarizə sözdə yox, 
əməldə aparılır və xalq tərəfindən yüksək 
qiymətləndirilir. Bunu vətəndaşlardan 
dövlət başçısına ünvanlanan minlərlə 
məktub sübut edir: “Siz də öz işinizdə 
insanlara arxalanmalısınız və rayonlarda 
ictimai nəzarət mexanizmi təkmil olmalıdır. 
O, sizə də öz işinizdə kömək göstərəcək. 
Sizin diqqətinizdə olmayan bəzi məsələlər 
ictimaiyyət tərəfindən sizin diqqətinizə 
çatdırılacaq və beləliklə, bu məsələlər öz 
həllini tapacaq”.

İnanırıq ki, Prezident İlham Əliyevin 
irəli çəkib vəzifələrə təyin etdiyi bu gənclər 
onun və ümumiyyətlə, xalqımızın etima-
dını doğruldacaqlar. Bunu onların dövlət 
başçısına verdiyi vədlər də təsdiqləyir.

Ələşrəf  NIFTIYEV,  
Azərbaycan Yazıçılar və Jurnalistlər 

birliklərinin üzvü

Azərbaycan Prezidenti Ilham Əliyev kadr isla-
hatlarını uğurla davam etdirir. Bu günlərdə 
bu istiqamətdə yeni təyinatlar olub, Pre-

zidentin sərəncamları ilə gənc kadrlar məsul 
dövlət vəzifələrinə irəli çəkiliblər. Faiq Qürbətov 
Biləsuvar Rayon Icra Hakimiyyətinin, Elmir Bağı-
rov isə Saatlı Rayon Icra Hakimiyyətinin başçısı 
vəzifələrinə təyin olunublar. Prezident onları video-
formatda qəbul edib.

Ermənistan silahlı qüvvələrinin  
bölmələri atəşkəs rejimini 30 dəfə pozub

 � Ermənistan silahlı qüvvələrinin bölmələri cəbhənin müxtəlif 
istiqamətlərində iriçaplı pulemyotlardan və snayper tüfənglərindən 
də istifadə etməklə sutka ərzində atəşkəs rejimini 30 dəfə pozub.

Müdafiə Nazirliyinin mətbuat 
xidmətindən AZƏRTAC-a bildiriblər 
ki, Ermənistan Respublikasının Berd 
rayonunun Mosesqex və Çinari 
kəndlərində yerləşən mövqelərdən 

Tovuz rayonunun Ağdam və Muncuqlu 
kəndlərində, Sisian rayonunun Arevis 
kəndində yerləşən mövqelərdən 
Naxçıvan Muxtar Respublikasının 
Culfa rayonunun Ərəfsə kəndində, 

Vayk rayonunun Martiros kəndində 
yerləşən mövqelərdən Naxçıvan 
Muxtar Respublikasının Şahbuz 
rayonunun Şada kəndində yerləşən 
mövqelərimiz atəşə tutulub.

Tərtər rayonunun işğal altında olan 
Yarımca, Ağdam rayonunun Mərzili, 
Füzuli rayonunun Aşağı Veysəlli, 
Horadiz, Cəbrayıl rayonunun Mehdili 
kəndləri yaxınlığında, həmçinin Tərtər 
və Ağdam rayonları ərazisindəki adsız 
yüksəkliklərdə yerləşən mövqelərdən 
də ordumuzun mövqeləri atəşə 
tutulub.

27 avqust 2020-ci il, cümə axşamı

